
Маркетинг ва битирувчиларни ишга жойлаштириш бўлими

НИЗОМ

1.Умумий қоидалар


1.1.Ушбу Низом Ўзбекистон Республикаси Вазирлар Маҳкамасининг 1998 йил 28 январь 48-сонли “Таълим бозорини шакллантириш ва кадрлар тайёрлаш соҳасидаги маркетингни жадаллаштириш чора-тадбирлари тўғрисида”ги  Қарори ҳамда Ўзбекистон Республикаси Президентининг “2005-2006 ўқув йилида Ўзбекистон Республикаси Олий таълим муассасаларига қабул тўғрисида”ги 2005 йил 2 июнь ПҚ 92-сонли қарори, Олий ва ўрта махсус таълим вазирлигининг 2005 йил 14 октябрдаги “Давлат гранти” асосида таҳсил олган Олий таълим муассасалари битирувчиларини ишга тақсимлашни таъминлаш чоралари тўғрисидаги 225-сонли буйруғи асосида ишлаб чиқилди.


1.2.Мазкур Низом Олий таълим муассасасининг идоравий бўйсуниши ва мулкчилик шаклидан қатъий назар Маркетинг ва битирувчиларни ишга жойлаштириш бўлими фаолиятида асосий меъёрий-ҳуқуқий ҳужжат ҳисобланади.


1.3.Олий таълим муассасасини маркетинг ва битирувчиларни ишга жойлаштириш бўлими (кейинги матнда - бўлим) Ўзбекистон Республикаси Конституцияси, “Таълим тўғрисида”ги Қонун ва Ўзбекистон Республикаси Президентининг иқтисодиёт тармоқларини малакали кадрлар билан таъминлаш борасидаги Қарор ва Фармонлари, ҳаракатдаги Меҳнат кодекси ва амалдаги қонунчилик ҳамда таълим соҳасидаги тегишли меъёрий-ҳуқуқий ҳужжатлар асосида иш кўради.
2.Бўлимнинг мақсад ва вазифалари


2.1.Университетда тайёрланаётган Олий малакали кадрларга корхона, муассаса ва ташкилотларнинг эҳтиёжларини ўрганиш асосида маълумотлар банкини шакллантириш.


2.2.Тайёрланаётган кадрлар сифатини оширишга тааллуқли долзарб масалаларни университет Илмий Кенгашида муҳокамага қўйиш учун киритиш (ўқув бўлими, амалиёт бўлими, магистратура бўлими, ёш мутахассислар билан ишлаш бўлими, “Камолот” ёшлар ижтимоий ҳаракати).


2.3.Таълим соҳасида бозор муносабатларини ривожлантириш ва такомиллаштиришга кўмаклашиш, ёш мутахассисларга бўлган талаб кўрсаткичлари асосида битирувчи бакалавр ва магистрлари учун реал буюртмалар портфелини шакллантириш.


2.4.Университет жойлашган минтақа ва мамлакатимиз муассаса, корхона ва ташкилотларнинг кадрларга бўлган реал эҳтиёжлари қондирилишига университет фаолиятини йўналтириш.

2.5.Бозор иқтисодиёти шароитларида рақобатбардош кадрларни тайёрлашни таъминлаш ва кадрлар салоҳиятидан самарали фойдаланишни ташкил этиш.


2.6.Ёш мутахассислардан кадрлар истеъмолчиларининг талаб ва эҳтиёжларидан келиб чиққан ҳолда фойдаланилишига кўмаклашиш.


2.7.Истеъмолчиларни рақобатбардош мутахассислар билан таъминлаш бўйича узоқ муддатли шартномалар тузиш.


2.8.Кадрлар тайёрлаш жараёнида буюртмачиларнинг кадрлар сифатига доир талабларини эътиборга олинишини таъминлаш.

2.9.Кадрлар тайёрлашда мутахассислик кафедралари ва истеъмолчи корхоналар ҳамкорлигида, амалиёт ишлаб чиқишда ташкил этилишига эришиш.


2.10.Ёш мутахассисларнинг меҳнат фаолияти, малака ошириши ва хизмат поғоналаридан кўтарилиши юзасидан мониторинг олиб бориш.


2.11.Ҳар йили белгиланган муддатда вазирликнинг махсус комиссиясига университетнинг жорий йилдаги битирувчилари тўғрисида таълим йўналишлари (мутахассисликлар), ишга йўлланадиган вазирлик, идора (корхона ва ташкилотлар) кесимида шакллантирилган маълумотларни тақдим этиш.


2.12.Меҳнат бозори коньюктурасини ўрганиш, қабул кўрсаткичларига таклифни истеъмолчиларнинг битирувчиларга бўлган реал буюртмалари асосида шакллантириш, қабул, талабалар контингенти, битирувчиларни ишга жойлаштириш тўғрисидаги республика маълумотлар базасини ташкил этишга доир ҳужжатларни жорий йилнинг 15 январига қадар Олий ва ўрта махсус таълим вазирлигига тақдим этиш.


2.13.Пулли таълим хизматларини ташкил этиш ҳисобига бозор иқтисодиёти шароитида университетнинг рақобатбардошлигини ошириш, молиявий-иқтисодий барқарорлигини таъминлаш, профессор-ўқитувчилар, ходимлар таркибини ижтимоий ҳимоя қилишга кўмаклашиш.


2.14.Давлат гранти асосида қабул қилинган талабаларни ўқишни тугатгандан сўнг ишга тақсимланган жойда камида 3 йил мажбурий ишлаб бериш тўғрисида шартномалар тузиш ва улар билан доимий алоқада бўлиш.


2.15.Корхона, муассаса, ташкилотлар, жисмоний шахслар билан мутахассислар тайёрлаш бўйича контрактларни расмийлаштириш ҳамда тўлов-шартнома асосида ўқиётган талабалар билан ўқиш бўйича ҳаражатларни ўз вақтида тўлаш ишларини ўтказиш.

2.16.Республика фондлари билан алоқани мустаҳкамлаш, маҳаллий ва халқаро фондларнинг дастур ва лойиҳаларида иштирок этиш, улар билан биргаликда республика ижтимоий инфраструктураси ва иқтисодиётининг устувор йўналишлари учун тайёрланаётган мутахассисларнинг сифатини ошириш муаммоларини ечиш.


2.17.Хорижнинг илғор ўқув, илмий ва ишлаб чиқариш ташкилотлари билан қўшма шартномалар тузиш ва бажариш, шу жумладан технологик ва танишув амалиётларини ҳамда стажировкаларни ташкил қилиш ишларида қатнашиш.


2.18.Истеъмолчиларни университет томонидан кўрсатилиши мумкин бўлган таълим хизматлари спектрини оммавий ахборот воситалари орқали хабардор қилиш, буюртмачиларни жалб қилиш мақсадида проспектлар тайёрлаш ва чиқариш.

3. Бўлимнинг ҳуқуқлари


3.1. Маркетинг ва битирувчиларни ишга жойлаштириш бўлимининг ваколатига кирувчи масалалар юзасидан белгиланган тартибда республикада мавжуд идоралар, корпорациялар, ассоциациялар ва ташкилотлар, жойлардаги ҳокимиятлар ва бошқа ижро органлари билан, шунингдек университет факультетлари, кафедралари билан алоқа ўрнатиш.

3.2. Маркетинг ва битирувчиларни ишга жойлаштириш бўлими

мутахассислар тайёрлашга тааллуқли ўз вазифаларини ҳал этишда лозим бўлган ахборот-маълумот материалларни мавжуд идоралар, корпорациялар, ассоциациялар ва ташкилотлар, жойлардаги ҳокимиятлар ва бошқа ижро органларидан, шунингдек университет факультетлари, кафедраларидан сўраб олиш.


3.3.Хориждаги етакчи ўқув юртларининг маркетинг хизмати тажрибаларини ўрганиш, ахборот материалларини ўзаро алмашишни (тегишли хизматлар билан келишилган ҳолда) амалга ошириш, ваколатга кирувчи масалалар бўйича халқаро семинар ва кенгашларда иштирок қилиш.

3.4.Ахборот технологиялари бўйича электрон нашрларни, дискларда тарқатиладиган вақтли нашрлар ва материалларни, меҳнат бозори ва таълим хизматлари кўрсатиш коньюктурасини (ҳолатини) ёритувчи бошқа расмий материалларни олиш, INTERNET тизими ва электрон почтадан фойдаланиш.


3.5.Кадрлар тайёрлашда илмий-техникавий ҳамкорлик ва ўзаро тажриба алмашиш бўйича давлат органлари материалларидан фойдаланиш.

4. Бўлимнинг тузилиши ва молиявий таъминлаш


4.1.Бўлим ходимлари сони талабалар контингентига боғлиқ ҳолда 2-5 кишидан иборат бўлиб, унга раҳбарликни бошлиқ амалга оширади. Ходимларнинг штат жадвали ректор томонидан тасдиқланади.


4.2.Бўлим ходимларининг иш ҳақи (разряди) университетнинг умумий сметаси доирасида ҳал қилинади ва бўлимнинг иш натижаларига кўра бюджетдан ташқари маблағ ҳисобидан 100% гача қўшимча ҳақ белгилаш ҳуқуқига эга.

5. Бўлим фаолиятини бошқариш ва назорат қилиш


5.1.Бўлим фаолияти бевосита университет ректори назоратида бўлади.


5.2.Бўлим ўз фаолияти натижалари бўйича университетнинг Илмий Кенгашида ҳар жорий йилда камида бир марта ҳисобот беради.


5.3.Бўлим ўз фаолияти тўғрисида вазирликнинг тегишли бошқармаларини доимий хабардор қилади ҳамда вазирлик томонидан йўлланган тегишли йўриқ ва кўрсатмаларни бажаради.

5.4.Бўлим фаолияти Олий ва ўрта махсус таълим вазирлиги томонидан мувофиқлаштирилади ва ўрнатилган тартибда назорат қилинади.

6. Бўлимнинг тугатилиш, қайта ташкил этилиш ва фаолиятини тўхтатиб туриш тартиблари


Бўлимнинг тугатилиши, қайта ташкил этилиши ва фаолиятини тўхтатиб турилиши Ўзбекистон Республикаси қонунларида белгиланган тартибда амалга оширилади.

